
 Të nderuar Zotërinj, 

 

Avokati i Popullit, në rolin e Mekanizmit Kombëtar për parandalimin e torturës, trajtimit 

ose dënimit të egër, çnjerëzor ose poshtërues, në vijim Mekanizmi Kombëtar1,  bazuar në 

nenin 19/1 të ligjit nr. 8454, datë 04.02.1999, “Për Avokatin e Popullit”, i ndryshuar, kreu 

një inspektim në Institucionin e Ekzekutimit të Vendimeve Penale (I.E.V.P) Berat më datë 

02.07.2019, sipas një Plani Inspektimi të miratuar nga Avokati i Popullit. Në përbërje të 

grupit inspektues ishin Znj. Nertila Qafzezi, Z. Genci Tërpo, Z. Besnik Deda, dhe Z. 

Alfred Koçobashi me detyrë Nd/Komisionerë pranë këtij Mekanizmi. 

 

Objektivi kryesor i kësaj vizite monitoruese ishte vlerësimi i kushteve të Institucionit të 

Ekzekutimit të Vendimeve Penale (I.E.V.P) Berat, cilësia e trajtimit të të dënuarve brenda 

tij, si dhe masat e marra për zbatimin e rekomandimeve të Avokatit të Popullit të bëra 

gjatë inspektimeve të mëparshme.  

 

Ekspertët e institucionit të Avokatit të Popullit u takuan me Drejtorin e I.E.V.P Berat, Z. 

Hikmet Këlliçi  i cili e mirëpriti grupin e inspektimit. 

 

Nga ana e drejtuesit të I.E.V.P Berat, ekspertëve të grupit inspektues iu ofrua mundësia 

që të kishin akses në përputhje me rregulloren dhe pa vështirësi me të gjithë personat dhe 

në të gjithë ambientet që duhet të monitoronin. Vizita në këtë institucion u zhvillua në një 

frymë të mirë bashkëpunimi.  

 

Pasi u njoh me konstatimet e grupit inspektues, Avokati i Popullit ka të drejtën e detyrimin 

kushtetues dhe ligjor t’ju parashtrojë gjetjet e këtij inspektimi dhe të bëjë rekomandimet 

përkatëse. 

                                                 
1 Neni 74/1 i ligjit nr. 8328, datë 16.04.1998, “Për të drejtat dhe trajtimin e të dënuarve me burgim dhe të 

paraburgosurve”, i ndryshuar. 

Shënime paraprake 

 

Kjo ishte vizita periodike monitoruese e Avokatit të Popullit në Institucionin e 

Ekzekutimit të Vendimeve Penale I.E.V.P Berat, për vitin 2019. Gjatë takimit me drejtorin 

e I.E.V.P  Berat, grupi inspektues, kërkoi fillimisht informacion në lidhje me të drejtat dhe 

trajtimin e të dënuarve/paraburgosurve, mënyrën e trajtimit nga ana e institucionit të 

problematikave të ndeshura në inspektimin e mëparshëm, si dhe verifikimin e nivelit të 

zbatimit të rekomandimeve të bëra nga institucioni i Avokatit të Popullit një vit më parë. 

 

Ky institucion ka një kapacitet maksimal të miratuar prej 112 personash. Në ditën e 

inspektimit, në mjediset e institucionit ishin 105 persona, nga të cilët 63 të paraburgosur 

dhe 42 të dënuar. 

 

Nga këta të dënuar janë: 34 persona të sëmurë kronik, 13 persona me sëmundje të shëndetit 

mendor dhe 2 persona me diabet. 

Të dënuar të punësuar në institucion janë 22 persona, të cilët punonin si pastrues, berber, 

shërbim lavanterie etj. 

 

Aktualisht organika e I.E.V.P, Berat ishte e përbërë nga sektori i burimeve njerëzore, 

sektori juridik, sektori financiar, sektori i logjistikës dhe sektori shëndetësor.  

 

Sektori shëndetsor përbëhej nga (1) një mjek i përgjithshëm dhe (5) pesë ndihmës mjekë, 

ndërkohë që në institucion mungonte stomatologu dhe farmacisti. 

 

Sektori psiko - social përbëhej nga (2) dy psikologë, (1) një specialiste edukimi, (1)një 

punonjës social, 1 përgjegjës për çështjet shoqërore. 

 

Nisur nga problematika e konstatuara gjatë kësaj vizite monitoruese, informacionet e 

marra nga drejtori dhe stafi i institucionit, si dhe intervistave konfidenciale të zhvilluara 

me personat e privuar nga liria, rezultoi se, rekomandimet e institucionit të Avokatit të 

Popullit nga inspektimi i mëparshëm ishin realizuar si më poshtë: 

 

- Ishin marrë masat e nevojshme per sigurimin e medikamenteve.U informuam 

nga mjeku i institucionit se tashmë skema tre palëshe për rimbursimin e ilaçeve 

funksiononte dhe se nuk kishte vonesa. 

- Salla e biblotekës ishte pajisur me libra, institucioni kishte siguruar furnizimin 

e saj me 200 tituj të ndryshëm. 

- Kishte përmirësim të cilësisë së shërbimeve të ofruara nga stafi psiko-social, 

nëpërmjet aktiviteteve sportive dhe terapisë në grup me të dënuarit dhe 

paraburgosurit. 

- Lavanderia funksiononte normalisht, tashmë të (5) pesë lavatriçet dhe tharësja 

e rrobave ishin në punë, të dënuarit merrnin shërbim pa vështirësi. 

- Përmes lyerjes, riparimeve dhe përmirësimit të higjenës së tyre kishte 

mirmbajtje të institucionit. 

- Sektori   i shëndetësisë ishte pajisur me regjistrin për rregjistrimin e rasteve të 

dhunës. 

- Të dënuarit dhe të paraburgosurit ishin plotësuar me libreza shëndetësore dhe 

numrat respektive të sigurimit shëndetësor.  

- Ishte pajisur dhoma e stomatologut me të gjitha mjetet e nevojshme. 



 

Ndërkohë që në krahësim me inspektimin e realizuar një vit më parë nga Avokati i 

Popullit disa rekomandime nuk kishin gjetur zbatim dhe nuk ishin plotësuar.  

 

Më konkretisht: 

 

- Në institucion mungonte stomatologu dhe farmacisti, mangësi e cila ndikon 

ndjeshëm në nevojën e të dënuarve për kujdes shëndetsor. 

- Salla e TV dhe e palestrës nuk kishte pësuar ndryshim, ato kërkojnë ndjeshëm 

investim për tu pajisur me orenditë përkatëse. 

- Institucioni nuk ishte pajisur me Ambulancë. 

- Institucioni nuk kishte ende një dyqan brënda IEVP. 

 

Grupi i inspektimit në vijim të punës, vizitoi mjediset në regjimin e brendshëm të 

Institucionit të Ekzekutimit të Vendimeve Penale Berat, u njoh me regjistrat dhe 

dokumentacionin e disa praktikave që kanë të bëjnë me të drejtat e të burgosurve, si dhe 

zhvilloi intervista në mënyrë konfidenciale me të dënuarit/paraburgosurit në dhomat e 

tyre.  
 

Në përfundim, grupi i inspektimit administroi gjithashtu kopje të dokumentacionit të disa 

praktikave sipas sektorëve, konkretisht: 
 

 Organika e Institucionit të Ekzekutimit të Vendimeve Penale Berat; 

 Libri i Pritjes së të dënuarve ose të paraburgosuerve; 

 Praktikë pune të Komisionit të Pritjes; 

 Praktikë pune për dhënie mase diplinore të dënurve/paraburgosurve; 

 Plani i aktiviteteve të Sektorit të Kujdesit Social për muajin Maj 2019; 

 

 

Trajtimi 

 

Grupi i inspektimit, vizitoi ambientet në regjimin e brendshëm si  dhomat e banimit, 

ambientet e përbashkëta të institucionit,  si dhe zhvilloi intervista me personat e 

dënuar/paraburgosur në lidhje me trajtimin dhe respektimin e të drejtave të këtyre 

personave, të parashikuara në aktet ligjore e nënligjore në fuqi.  

 

Qëllimi i inspektimit ishte identifikimi i rasteve të ushtrimit të torturës, të dhunës fizike 

ose psikologjike, apo përdorimit të forcës fizike tej kufijve të parashikuar në aktet 

normative në fuqi ndaj kësaj kategorie personash, si edhe procedurat e ndjekura në rastin 

e marrjes së masave disiplinore ndaj tyre.  

 

Nga informacioni dhe në intervistat konfidenciale të zhvilluara me të paraburgosurit dhe 

të dënuarit rezultoi se; nuk kishte raste torture, të dhunimit fizik ose psikologjik apo 

përdorimit të tepruar të forcës fizike ndaj këtyre personave nga personeli i sigurisë të 

shërbimit të policisë apo punonjësit e stafit civil që shërbejnë në këtë institucion.  

 

Grupi i inspektimit, inspektoi dhe plotësimin e kushteve materiale dhe të jetesës të të 

dënuarve/paraburgosurve në këtë institucion, duke u përqëndruar kryesisht te kushtet e 

banimit, veshjen, mbipopullimin në dhoma, higjienën personale, kushtet sanitare, cilësinë 

e përgatitjes dhe shpërndarjes në kohë të ushqimit, ndriçimi, ventilimi, ngrohja, ambientet 



e takimit me familjarët, komunikimi telefonik, dhe monitorimi me kamera i ambienteve 

të përcaktuara sipas skemës së sigurisë. Nga inspektimi i ambienteve rezultoi se : 

 

- Disifektimi i ambjenteve të IEVP ishte bërë në muajin maj të 2019.  

- Sistemi i monitorimit me kamera funksiononte në të gjitha ambientet. 

- Dhomat ishin të lyera dhe në kushte të mira. 

- Dhomat ishin me nga 2-4 persona, fakt që tregon se respektohej hapësira jetike 

për peson. 

- Dushet ishin funksionale, në një sektor me 35 persona ishin 2 poste. 

- Dy dhoma në istitucion shërbenin për zhvillimin e riteve fetare. 

- Të gjitha dhomat e dënimit ishin të pajisura me tualet. 

- Kuzhina ndodhej në katin e parë të ndërtesës dhe përgjithësisht ishte në kushte 

të mira por u konstatua se kampionet e ushqimit nuk ishin të etiketuara. 

- Lavanderia ishte e pajisur me 5(pesë) lavatriçe dhe (1) tharrëse rrobash, të 

gjitha ishin në gjëndje pune. 

- Ambientet e ajrimit ishin (5) pesë dhe një fushë sportive  për zhvillimin e 

aktiviteteve dhe lojrave të ndryshme. 

 

 

Masat mbrojtëse  
 

Nga verifikimi dhe inspektimi i dokumentacioneve lidhur me sistemin e kërkesë/ankesave 

rezultoi se çdo ankesë regjistrohej në regjistrin përkatës dhe protokollohej2. Regjistrat 

mbaheshin nga sekretaria e institucionit.  

 

Të paraburgosurit dhe të dënuarit plotësonin një formular kërkesë/ankese dhe ia dorëzonin 

më pas punonjësit të sektorit psiko-social. Punonjësi i dërgonte në sekretarinë e 

institucionit ku protokolloheshin dhe pastaj i kalonin drejtorit të institucionit, i cili kthente 

përgjigje me shkrim apo takonte vetë të dënuarit.  

 

Sa i takon objektit të këtyre kërkesave na rezultoi se ato konsistonin në kërkimin për leje 

shpërblyese, takime me familjarë, kërkesë për dinamikën e vuajtjes së dënimit, kërkesë 

për takim me avokatë, vizitë në spital, transferim, punësim ose kërkesë për blerjen e 

pajisjeve si TV ose frigorifer. 

 

Sistemi i monitorimit me kamera vëzhgimi ishte funksional. Në Institucionin e 

Ekzekutimit të Vendimeve Penale Berat kamerat monitoronin pjesën më të madhe të 

mjediseve për 24 orë, ndërkohë që të dhënat ruheshin në server për një periudhë dy javore.  

 

Observimi si sektor i rëndësishëm për mbajtjen, kujdesin e veçante të paraburgosurve të 

cilët akomodohen rishtazi në Institucionin e Ekzekutimit të Vendimeve Penale Berat 

funksiononte me 2 dhoma (me nga 2 krevatë secila) dhe pajisur me orenditë e nevojshme. 

Dhomat e observim/veçimit ndodheshin në regjim, 4 dhoma veçimi me nga një shtrat të 

vendosur brenda këtyre ambienteve dhe një dhomë observimi, e cila ishte e pajisur me 4 

shtretër. Në momentin e inspektimit në këtë ambient nuk gjendej asnjë person. 

 

                                                 
2 Neni 49 i ligjit Nr. 8328 dt. 16.04.1998, “Për të drejtat dhe trajtimin e të dënuarve me burgim dhe të 

paraburgosurve”, i ndryshuar. 



Telefonat punonin në çdo kohë dhe të paraburgosurit e intervistuar, pohuan se flisnin dy 

herë në javë me të afërmit e tyre nëpërmjet kabinave telefon të cilat funksiononin me kartë 

me impulse, këto kabina  ndodheshin në korridoret e regjimit të brendshëm. Nga ana e të 

paraburgosurve kishte kërkesa për komunikime më të shpeshta me familjarët e tyre dhe 

ngritën si shqetësim kufizimin e numrit të telefonatave. Ata kërkonin që tu jepej mundësia 

e komunikimit më shpesh brenda mundësive të institucionit dhe sipas kushteve familjare 

që kishte secili prej tyre.  

 

Nga intervistat me të paraburgosurit nuk pati ankesa për mosrespektim të numrit të 

takimeve me familjet. Takimet me familjarët zhvilloheshin në një ambient të veçantë ku 

ndodheshin 8 poste takimesh, sipas kërkesave të të paraburgosurve dhe me miratim të 

Drejtorit të institucionit.  

 

Në ambientin e takimeve ishte krijuar një mjedis i veçantë për të paraburgosur që kishin 

fëmijë të vegjël lidhur me ushtrimin e të drejtës së prindërimit në distancë. Ata mund të 

takoheshin në këtë ambient pa barriera apo kufizime fizike, por dhoma kishte nevojë për 

investime dhe pajisje me orendi për të qenë e përshtatshëme për këtë qëllim. 

 

Institucioni i Ekzekutimit të Vendimeve Penale Berat kishte në organikë me 34 të dënuar 

dhe paraburgosur të punësuar të cilët punonin kryesisht si pastrues, sanitarë, shpërndarës 

ushqimi etj. Të paraburgosurit që punonin përfitonin nga ulja e dënimit me 3.9 ditë në 

muaj. Ndërkohë, u konstatua se mungonin kontratat e punës të lidhura midis të punësuarve 

me institucionin. 

 

Kjo proçedurë ndiqej nga ana e stafit të institucionit, pasi vazhdon të mos jenë miratuar 

aktet nënligjore të nevojshme për të bërë efektive të drejtën e punësimit dhe për 

shpërblimin për të paraburgosurit/dënuarit, që garantohen nga ligji dhe standardet 

ndërkombëtare.  

 

Punësimi i të paraburgosurve/dënuarve është i rregulluar sipas neneve 34,35, të ligjit 

nr.8328 dt.16.04.1998, “Për të drejtat dhe trajtimin e të dënuarve me burgim dhe të 

paraburgosurve”, i ndryshuar. Avokati i Popullit ka rekomanduar në vijimësi se, puna dhe 

kriteret e shpërblimit duhet të parashikohen dhe rregullohen me Vendim të Këshillit të 

Ministrave, vendim i cili edhe pse tej çdo afati ligjor3, ka shumë vite që nuk është miratuar.  

 

            Kushtet materiale 

 

Ashtu siç u konfirmua nga drejtuesi i institucionit dhe siç u konstatua edhe nga inspektimi 

ynë, mjedisi në regjim, përbëhej nga 2 godina, me dy sektorë secila, me një hapësirë midis 

të dy godinave, ku në katin e parë ndodhej kuzhina e I.E.V.P-së dhe në katin e dytë 

ndodheshin salla e TV, palestra, biblioteka, ambientet e kultit fetar, tualetet e përbashkëta 

të këtyre ambienteve.  

Dhomat e banimit akomodonin nga 2, deri në 4 persona. Gjithashtu, u konstatua se dhomat 

ishin të pajisura me tavolina, karrige, apo pajisje elektro-shtëpiake. Dhomat kishin tualete 

të brendshme,në korridoret e regjimit të brendshëm kishte stola të cilët përdoreshin për 

raste festash apo aktivitetesh nga të paraburgosurit. Gjithashtu këto korridore ishin të 

                                                 
3 Nenet 76 dhe 77 të ligjit nr. 8328 dt. 16.04.1998, “Për të drejtat dhe trajtimin e të  dënuarve me burgim 

dhe të paraburgosurve”, i ndryshuar. 



pajisur me kabina telefoni të cilat mund të përdoreshin nga të paraburgosurit.Në regjimin 

e brendshëm të çdo godine kishte dhoma këshillimi të cilat ishin funksionale . 

Gjatë inspektimit të ambienteve të brendshme të regjimit, në I.E.V.P Berat, nga grupi 

inspektues u vërejt se kishte një(1) dhomë observimi dhe katër (4) veçimi si dhe një 

dhomë, e cila përdorej për prindërimin në distancë. Gjithashtu në ambientet midis dy 

godinave gjendej dhe dhoma për takimin me avokatët dhe për marrjen në pyetje të 

shtetasve nga organi i akuzës. 

Grupi i inspektimit konstatoi se kushtet e dhomave në regjim ishin brenda standardeve, 

me ndriçim natyral dhe artificial, pasi dritaret ishin të hapura me përmasa brenda 

standardeve, gjë që lejonte hyrjen e dritës natyrale dhe ajrimin brenda në dhomë. Në 

institucion kishte sistem qendror ngrohjeje,me kaldajë e cila funksiononte me orare te 

ndryshme sipas nje udhezimi të Drejtorisë së përgjithshme të Burgjeve nga janari 2017. 

Në dy godinat e I.E.V.P Berat kishte (5) pesë ndarje ajrimi, një (1) fushë futbolli dhe (1) 

një fushë volejbolli. Grupi i inspektimit konstatoi se në mjediset e jashtme, që përdoreshin 

për ajrim të dënuarit dilnin me orare e cila vajonte nga 2 ore deri në 3 orë. Nga intervistat 

brenda në regjim u konstatua se të paraburgosurit dhe të dënuarit lejoheshin të dilnin në 

ajrim të ndarë dhe në orare të ndryshme dhe se nuk kishin pasur probleme në këtë 

drejtim.Gjithashtu kishte ambiente për aktivitete këshilluese, fetare, kulturore, sportive 

etj. Biblioteka konsistonte në një dhomë me disa rafte të vendosura në mur dhe një tavolinë 

të madhe plotësuar me karrige. Në bibliotekë kishte më tepër se100 tituj librash. 

Ambientet e kultit ishin të ndara sipas përkatësisë fetare mysliman dhe të krishterë. Pati 

ankesa mbi pajisjen e të paraburgosurve me mjete të higjienës personale si sapun, 

detergjentë, pasta dhe furça dhëmbësh etj.Kuzhina, ishte në katin e parë të hapësirës së 

ndërmjetme midis dy godinave. Ambienti ishte brenda standarteve, në kushte shumë të 

mira higjeno-sanitare. Pajisjet në të ishin të reja dhe kampionët ushqimorë mbaheshin në 

frigorifer të mbyllur me dry, por konstatuam se kampionët ushqimorë nuk ishin etiketuar 

dhe cilësuar sipas vakteve ushqimore. 

Në kuzhinë punonin katër kuzhinierë dhe një punonjës mirëmbajtje. Menyja e përditshme 

ishte e afishuar. Nga intervistat e kryera me të paraburgosurit, grupi i inspektimit u 

informua se pjesa më e madhe e të paraburgosurve dhe të dënuarve e konsumonin 

ushqimin e institucionit ndërsa një pjesë e merrnin nga familjarët. 

 

            Regjimi dhe aktivitetet 

 

Orari i veprimeve, përfshirë këtu zgjimin, rregullimin e pastrimin e dhomave dhe 

ambientit të përbashkët, punës edukative e profesionale ishte i afishuar. Në ambientet e 

IEVP-së ishin të afishuara posterat e Avokatit të Popullit, ku specifikoheshin të drejtat e 

të paraburgosurve dhe të dënuarve gjithashtu edhe numrat e kontaktit. Nga bisedat me të 

paraburgosurit, grupi i inspektimit mori informacionin se ajrimi ishte një aktivitet që kryej 

sipas parashikimeve ligjore. Në I.E.V.P Berat në perjudhën e verës ishte mundësia e 

realizimit të aktiviteteteve sportive, ndërsa aktivitetet edukative zhvilloheshin në 

bibliotekë.Nga takimi me punonjësin e sektorit të kujdesit social, si edhe nga intervistat e 

kryera me të paraburgosurit, grupi i inspektimit vuri re një komunikim dhe ndërveprim 

shumë të mirë të ndërsjelltë mes tij dhe të paraburgosurve.Aktivitetet e zhvilluara së 

fundmi: 

 

1. Aktivitet trajnues mbi dhënien e ndihmës së parë, i organizuar nga Dega e Kryqit 

të kuq Berat në ambientet e IEVP Berat më datë 06.05.2019.Në këtë aktivitet 

pjesmarrës kanë qënë 30 të dënuar/paraburgosur, 5 punonjës së sigurisë dhe 4 

punonjës së stafit civil. 



2. Në datën 03.06.2019 në palestrën e institucionit ishte shtruar iftar në kuadër të 

muajit të ramazanit e organizuar nga Myftinia e Beratit. Në këtë iftar kanë marë 

pjesë 30 të dënuar/paraburgosur,kryesisht praktikantë të riteve të fesë islame dhe 

persona pa përkrahje nga familjet. 

3. Në datën 24.05.2019 në IEVP Berat u zhvillua një Ditë e Hapur me mësus dhe 

nxënës të Shkollës së Mesme “Bab Dud Karbunara”Berat.Në ambientet e fushës 

së sportit është zhvilluar një ndeshje futbolli midis një përfaqësie të dënuarish dhe 

një përfaqësie me nxënës. 

4. Në datën 11.06.2019 në ambientet e palestrës së IEVP Berat është zhvilluar mini-

spartakiada ku kanë marrë pjesë të gjithë  të dënuarit dhe të paraburgosurit. 

 

 Disa nga dosjet ishin të rregullta, ku përfshiheshin përmbledhjet nga takimet e fundit me 

të dënuarit dhe të paraburgosurit, me programet individuale dhe në grup, me vlerësimet e 

tre mujoreve dhe gjithë dokumentet e tjera mbështetëse, ndërsa në disa të tjera kishte ende 

elementë për të plotësuar.  

            Shërbimi shëndetësor 

Organika e stafit mjekësor në këtë institucion përbëhej nga një mjek dhe stomatolog me 

kohë të pjesshme dhe pesë ndihmës mjekë, dhe një farmacist. Grupi i inspektimit konstatoi 

përgjithësisht se vizitat dhe ndërhyrjet mjekësore nga ana e stafit mjekësor ishin realizuar 

në kohë. 

Nga biseda me të dënuarit/paraburgosurit,u konstatuan se kishte ankesa të shumta për 

shërbimin stomatologjik, i cili ishte jofunksional për arsye se në institucion nuk kishte 

mjek stomatolog. Gjatë inspektimit u vërejt se institucioni kishte marrë masa për 

kompletimin e dhomës së stomatologut dhe ishte e pajisur me të gjitha pajisjet e 

nevojshme, kishte dhomë mjeku, farmacisti dhe infermierie të pajisura me orendi sipas 

standardeve. Dhoma e vizitave ishte e pajisur me një shtrat vizitash si dhe një tavolinë dhe 

një karrige. Dhoma shtrimi ishin tre, të pajisura me nga (2) dy shtretër, por kishte mungesa 

në pajisje si një aparat për ekzaminimin e shqetësimeve në veshë, aparat oksigjeni etj.  

Nga këqyrja e dokumentacionit të stafit mjekësor, e në veçanti ai i mjekut, u konstatua 

ekzistenca e një regjistri të vizitave të mjekut, regjistrat e informacionit 24 orësh të 

infermierëve dhe kartelave mjekësore, të cilat ishin mbajtur në rregull ndërkohë 

konstatuam se nga ana e stafit mjekësor ishin marrë masat për pajisjen e sektorit të 

shëndetsisë me një libër për regjistrimin e rasteve të veçanta dhe të dhunës. Skema e 

rimbursimit të ilaçeve në parim ishte në funksionon dhe të paraburgosurit/dënuarit ishin 

të pajisur me libreza shëndetësore.Konstatuam se skema tre palëshe për furnizmin me 

ilaçe, funksiononte dhe nuk kishte vonesa në kërkesat e institucionit. 

 

 Për sa më sipër dhe në mbështetje të pikës 3, të nenit, 63 të Kushtetutës së Republikës së 

Shqipërisë ku thuhet se: “Avokati i Popullit ka të drejtë të bëjë rekomandime dhe të 

propozojë masa kur vëren shkelje të të drejtave dhe lirive të njeriut nga a                                                                                                                                                                                                                                                                                                                                                                                                                                                                     

dministrata publike”; të nenit 21, germa “b” të ligjit Nr. 8454 datë. 04.02.1999 “Për 

Avokatin e Popullit”, i ndryshuar, ku thuhet se: “Avokati i Popullit paraqet rekomandime 

për vënien në vend të së drejtës së shkelur tek organi administrativ, që, sipas tij ka 

shkaktuar shkelje të të drejtave dhe lirive; si dhe në bazë të Nenit 74/1 pika “b” të Ligjit 

Nr. 8328 datë 16.04.1998 Për të drejtat dhe trajtimin e të dënuarve me burgim”, i 

ndryshuar ku parashikohet midis të tjerash se: “Avokati i Popullit nëpërmjet Mekanizmit 

Kombëtar për Parandalimin e Torturës ka këto kompetenca:  



b) paraqet rekomandime për organet përkatëse, me qëllim që të përmirësohet trajtimi dhe 

kushtet e individëve që u është hequr liria dhe të parandalohet tortura dhe trajtimi ose 

dënimi i egër, çnjerëzor dhe poshtërues”.  

 

 

 

R E K O M A N D O J M Ë : 
 

1. Marrjen e masave të menjëhershme  për punësimin me kohë të plotë të një 

mjeku stomatolog dhe një farmacisti. 

2. Marrjen e masave të menjëhershme për pajisjen me orenditë përkatëse të sallës 

së TV dhe palestrës së I.E.V.P-së. 

3. Marrjen e masave për pajisjen e dhomave të këshillimit me orenditë e 

nevojshme me qëllim krijimin e kushteve normale të funksionimit të tyre. 

4. Marrjen e masave për etiketimin e kampionëve të ushqimit sipas vakteve 

ushqimore të përcaktuar në menunë e afishuar në kuzhinë. 

5. Paisjen e institucionit me Ambulancë si pjesë e domosdoshme jetike. 

 

Për qëndrimin dhe masat që do të merrni në zbatim të këtij rekomandimi, të vihemi në 

dijeni brenda afatit 30 ditor sipas nenit 22 të Ligjit Nr. 8454 dt. 04.02.1999 “Për Avokatin 

e Popullit”, i ndryshuar. 

Duke besuar në mirëkuptimin dhe bashkëpunimin tuaj. 

 

 

                                                                          KOMISIONERE 

 

                                                                             ERMONELA XHAFA                                                        

 

 

 
     Konc.& Dak.  

Nertila Ismajlgeci(Qafzezi) 

